
Colección Puertas-Mosquera 
Á Batalla de Rande, que enfrontou na ría de Vigo ás potencias europeas a comezos do século XVIII, debíaselle unha inmersión metafórica: bucear entre os numerosos arquivos e coleccións documentais europeos para sacar á luz verdades inéditas da lenda sobre a máis rica flota chegada das Indias occidentais. A exposición “Rande 1702: arde o mar” paga con creces unha débeda centenaria coa historia, coa inauguración do Museo do Mar de Galicia que viste de gala as súas salas por vez primeira para deleite de tódolos públicos.

Xulio Verne nunca chegaría a imaxinar que se convertería no mellor publicista dun dos episodios navais máis importantes acontecidos nas costas galegas. Ata a ría de Vigo viaxou o Nautilos para recuperar os lingotes de prata ocultos nas bodegas dos galeóns fundidos e con el miles de mentes ávidas de aventuras.

(“Comprendín entón que nos encontrabamos no escenario da batalla do 22 de outubro de 1702 e que aquel era o lugar no que se fundiran os galeóns fletados polo Goberno español. Alí era onde o capitán Nemo subviña ás súas necesidades e lastraba con aqueles millóns ó Nautilus. Para el; para el só entregara América os seus metais preciosos. El era o herdeiro directo e único daqueles tesouros arrincados ós incas e ós vencidos por Hernán Cortés”. (Vinte mil légoas de viaxe submariño. Capítulo VIII)

“Rande 1702: arde o mar” é unha magna exposición coa que se conmemora o III Centenario da Batalla de Rande, acaecida na ría de Vigo. Trátase dunha mostra na que se compilaron máis de 250 pezas provenientes de 58 museos e coleccións privadas de América, Europa, España e Galicia. Un comité científico de primeira liña respalda os planteamentos realizados polo comisariado designado para a exposición que, ademais, será a mostra coa qu se inauguran as novas instalacións do Museo do Mar de Galicia (Alcabre-Vigo) O único edificio proxectado e executado en España polo arquitecto italiano, xa falecido, Aldo Rossi.

A asesoría científica da mostra estructurou esta exposición que ocupa 900 m2 en tres seccións, que sitúan o visitante no contexto idóneo para comprender os sucesos acontecidos co afundimento do meirande cargamento de tesouros chegados de América. A situación política e social da época, os intereses das diferentes potencias e dinastías europeas e o modus operandi dos implicados no conflicto bélico están documentados coa maior aportación informativa realizada sobre Rande ata hoxe. Como se indicou, este fío conductor estructúrase en distintas seccións que poderán ser visitadas na exposición.



